
ՍՈՒՐԲ ԳՐԱԿԱՆ

ԵՂԻՇԷ ԱՐՔԵՊԻՍԿՈՊՈՍ ՏԷՐՏԷՐԵԱՆ

ԾՆՆԴԵԱՆ ՊԱՏՄՈՒԹԻՒՆ

(ԲԵԹՂԵՀԷՄ ԵՐԹԱԼ ՉՈՒԶՈՂ ՀՈՎԻՒԸ)

Հրեշտակներն ու երկնային զօրութիւնները լոյսերով ու քաղցր երգեցողութեամբ 
երկինքը կենդանացնելէ վերջ, մեկնած էին: Հովիւները լոկ, իրենց ոչխարներուն հետ 
կեցած տմոյն աստղի լոյսին տակ, տակաւին կը նայէին հեռուն, բլուրներէն անդին, 
ուր մեծ աստղ մը ինքզինքը կ’այրէր: Անոնց աչքերը մութին մէջէն կրակ կ’առնէին, 
հեռուներէն տակաւին բխող մեղեդիներուն թեւովը:

«Բեթղեհէմ երթանք, ըսաւ հովիւներէն տարէցը, տեսնելու համար այս հրաշալի 
իրողութիւններուն արդիւնքը, զոր երկինքը կը բանայ մեր աչքերուն առաջ այս գիշեր, 
արդարութեան, բարութեան, սիրոյ և խաղաղութեան պատգամներուն կենդանակերպը 
աշխարհ ղրկելով, աստղերու եւ հրեշտակներու միաձոյլ հանդէսի մը մէջ, յորդումի 
հանելու չափ այս գիշերը, իր անհունասփիւռ սաղաւարտով»:

Դաւթի քաղաքը, հեռուն, բլուրի մը բարձունքին՝ կը ցնծար, նորանշոյլ աստղի 
շողերովը պատմուճանուած: Անայց խորերէն մոգեր եւ արքաներ ճամբայ կ’իյնային, 
ստաշխով ու ոսկիով բեռնաւոր, խուզարկելու համար ծնող մանկան վայրը:

Հովիւները կը պատրաստուէին մեկնելու, սակայն անոնցմէ մին, որ Ամովս կը 
կոչուէր, կռթնած իր գաւազանին, լուռ եւ անտարբեր, չէր ուզեր շարժիլ: «Երթանք, 
ըսաւ հովիւներէն ամենէն տարէցը, տեսէք ահա լոյսը կը շատնայ քաղաքին վրայ, 
պատռելով հորիզոնը, եւ աստղերու ոսկի փոշին կը բարձրանայ արքայավար երի-
վարներու սմբակներուն վերեւ»:

Սակայն Ամովս ժխտական շարժեց իր գլուխը եւ չուզեց ընկերանալ մեկնելու 
պատրաստ հովիւներուն:

Յետոյ, յանկարծ, լսուեցաւ քաղցր ու խորունկ ձայն մը, երկնքէն ու երկրէն 
բխող, որ կ’ըսէր. «Այսօր մարդոց համար Փրկիչ մը ծնաւ Դաւթի քաղաքին մէջ, եւ 
Անոր փառքն է որ կը շողայ երկնքին վրայ»:

«Երթանք, ըսին հովիւները Ամովսին, չե՞ս լսեր հրեշտակին ձայնը որ նոր Փրկչին 
ծննդեան բարի լուրը կ’աւետէ մեզի»:

«Ոչինչ կը լսեմ ես, ըսաւ Ամովս, հոգիս լուռ է եւ անարձագանք, ամառուան 
երկնքին պէս»:

Սրտմտեցաւ տարեց հովիւը ընկերոջ այս անտարբերութեան համար, ու ըսաւ. 
«Դուն աչքերովդ տեսար երկնային զօրութիւնները եւ ականջներովդ լսեցիր անոնց 
քաղցր համերգը, որոնք Տիրոջ փառքը կ’երգէին բարձունքներու մէջ եւ երկրի վրայ»:

Հովիւներէն ուրիշ մը հեգնանքով ըսաւ. «Որքան ատեն որ երկինքը չէ փլած եւ 
լեռները կը պահեն իրենց տեղը, Ամովս պիտի չուզէ համոզուիլ եղածին: Անիկա աւելի 
մեծ ու եղերական ապացոյց մը կ’ուզէ, քան Աստուծոյ ձայնը»:

ան կ’ուզէր ըսել որ հաւատացեալը կրնար հասնիլ կատարելութեան այդ բարձր աս-
տիճանաչափին՝ եթէ միայն փորձէր ձգտիլ հոգեւոր եւ բարոյական հասունութեան:

Յիսնակի Պահոց այս շրջանը հաւատացեալը կը հրաւիրէ լրջօրէն խորհրդածելու 
այս բնաբանին շուրջ, «Եղերուք կատարեալք որպէս եւ Երկնաւոր Հայրն ձեր կատարեալ 
է», որպէսզի այդ կատարելութեամբ դիմաւորենք Ծնունդը Աստուածորդւոյն, 
մարդկութեան տրուած մեծագոյն պարգեւը: Կատարեալ մարդը կ’ապրի Աստուծոյ 
կամքին համաձայն եւ մէկ բան կրնայ փճացնել իր նկարագիրը, որովհետեւ ինչպէս 
Պօղոս Առաքեալ կ’ըսէ, «Կատարեալ մարդը պէտք է ըլլայ Աստուծոյ տաճարն ու 
բնակարանը»: Երբ մենք կատարեալ ենք՝ այն ատեն միայն կ’ըլլանք Աստուածանման, 
եւ այս չնշանակէր որ մենք մեր հինգ զգայարանքները պիտի գործածենք տեսնելու 
աշխարհիկ ճշմարտութիւնները միայն, այլ միաժամանակ պարտինք օգտագործել 
մեր հոգեկան կարողութիւնները, որպէսզի հոգեպէս հասունցած, լաւագոյնս ապրինք 
նախ՝ իբրեւ Աստուածահաճոյ անձեր ապա իբրեւ իրա՛ւ հետեւորդները մեր Փրկչին՝ 
Յիսուս Քրիստոսի:

Ն.Ա.Մ.  

ԽՈՐՀՈՒՐԴ ԵՒ ԽՕՍՔ

Նոր Տարուան իրա´ւ իմաստը այն չէ որ մենք ունենանք նոր տարի մը, այլ աւելի 
որ մենք ունենանք նոր հոգի, նոր ողնայար, նոր աչքեր եւ նոր ականջներ:

Ահա, հին տարին անցնող 12 ամիսներու ծանր բեռան տակ սկսած է քայքայուիլ, 
մինչ անդին գալիք տարին դուրս կու գայ իր պատեանէն:

Ահա կը բանանք գիրք մը, որուն էջերը պարապ են: Մենք է որ բառերը պիտի 
շարենք հոն: Գիրքը կը կոչուի «Առիթներ» եւ անոր առաջին գլուխը Նոր Տարուան օրն 
է:

Ուզենք կամ չուզենք Ամանորը մեզի կը բերէ նոր մարտահրաւէրներ, անոնցմէ 
օգտուինք կամ ոչ, ան անպայման կը բերէ նոր պատեհութիւններ:

Նման տարիքին, Նոր Տարին եւս լոկ թիւ մըն է:

Երիտասարդութեանս սորվեցայ թէ ամէն ինչ երկու կողմեր ունէր, եւ որոշեցի թէ 
ես միշտ պայծառ կողմը պիտի տեսնէի, թէ կարողութեանս չափով մօտ պիտի ըլլայի 
Աստուծոյ, եւ իր տեսանկիւնէն նայէի իրերուն: Որքան կը նայիմ աշխարհին այդքան 
աւելի կը համոզուիմ թէ բաւականին լոյս կայ ամենուր մեր ճամբուն վրայ: Ի վերջոյ 
առողջ եւ բարօր մնալու ճշգրիտ եւ միակ ճամբան մեր հոգիի լոյսն է:

Հին Տարուան վարդը ահա կը թառամի, մինչ անդին նոր կոկոնը կը սկսի ծաղկիլ:

Միակ որոշում մը առած եմ զոր կը փորձեմ պահել, այդ ալ մանր հաշիւներէ վեր 
մնալն է:




